
ерт шаҳри кутубхонаси Перт шаҳри

томонидан тақдим этилган давлат

кутубхонаси хизматидир. Кутубхо-

на Ҳей кўчасида Перт ратушаси 

билан ёнма-ён жойлашган. У Сен-Жорж ҳам-

да Ҳей, Барак ва Пирс кўчалари ўртасида 

жойлашган кафедрал собори майдонидаги 

реконструкциянинг бир қисми ҳисобланади.

Кутубхонанинг илк фаолияти 1851 йилда 

ташкил этилган Суон дарёси механика инс-

титути биносида бошланган. 1909 йилда инс-

титутнинг номи Перт адабиёт институти деб 

ўзгартирилади, 1957 йилда эса, Перт шаҳри 

кутубхонаси деб атала бошланди ва барча 

нашрларга эга бўлади. Асос солинган давр-

дан бошлаб 2016 йилда янги бинога кўчиб 

ўтишигача бўлган давр оралиғида кутубхона 

шаҳарнинг бир нечта қисмида жойлашган эди. 

Перт шаҳри кутубхонаси Пертдаги бошқа 

йирик кутубхонадан – Ғарбий Австралия 

Давлат кутубхонасидан ажратилди.

170 ЙИЛЛИК 

ТАРИХГА ЭГА 

ПЕРТ ШАҲРИ 

КУТУБХОНАСИ

П

2011 йилда Kerry Hill Architects компания-

си янги кутубхонани лойиҳалаштириш тенде-

рини қўлга киритади. Перт шаҳри 2013 йилда 

қурилишни бошлаган Doric Contractors компа-

нияси билан 33 миллион долларлик шартнома 

имзолади. 170 йиллик тарихга эга янги кутуб-

хона 2016 йил 1 март куни Перт шаҳрида ки-

тобхонларга ўз эшикларини очади. 

Перт шаҳри кутубхонаси – ўтмиш ва кела-

жак кесишган кутубхонадир. У фасадлари 

шишакор, устунлари тош билан безалган, ай-

лана шаклдаги етти қаватли бино. Бинонинг 

ичида 3500 турдаги ўсимлик бор. 13 метрли, 

Перт шаҳридаги энг баланд боғ жойлашган. 

Шифтда Шекспирнинг «Тўфон» пъесаси сўнг-

ги акти, Ғарбий Австралия наботот ва ҳайво-

нот олами акс эттирилган рассом Эндрю Ни-

коллснинг Delight and Hurt Not (Қойил қол ва 

ранжима) деб номланган фрескаси тасвир-

ланган.

Кираверишдаги катта очиқ фойеда китоб-

хонлар ёлғиз қолиб мутолаа қилишлари учун 

сокин бурчаклар мавжуд. Зиналардан кўта-

рилар экансиз, юқори қаватда жойлашган ки-

тоблар ва у ерда китобхонлар учун яратилган 

қулайликлар билан танишасиз (мажлислар 

заллари, музокара зали, аудио- ва видеомар-

казлар, терасса). 

Бундан ташқари, бу ерда ота-оналар 1-3 

ёшгача бўлган фарзандларини олиб келиш-

лари мумкин бўлган болалар майдончаси ҳам 

мавжуд. Бу очиқ осмон остидаги дарахт атро-

фида юмшоқ ўйинчоқлар ва ёстиқлар билан 

жиҳозланган, дарё манзарасидан баҳра 

олиш имконини берувчи шинамгина жойдир.

Европача руҳда барпо этилган чиройли, 

янги, замонавий кутубхона фойдаланувчи-

ларнинг манфаатлари ва уларнинг мутолаага 

бўлган эҳтиёжларини қондиришга мўлжал-

ланган. Бу ердан сиз Суон-Ривер дарёсининг 

оқими остида қоладиган Стрип соҳилбўйига 

очиладиган ажойиб кўринишдан баҳраманд 

бўлишингиз мумкин.

Ҳозирги, COVID-19 пандемияси даврида 

кутубхона фойдаланувчилари нафақат ку-

тубхонага келиб (бир вақтнинг ўзида 300 дан 

кам фойдаланувчи), балки буюртма орқали 

уйга етказиб берилган китобларни мутолаа 

қилиш имкониятига эгадирлар.

Шунингдек, бу ерда Mixed Bag хизмати 

фаолият кўрсатади (Биз танлаймиз, сиз олиб 

кетасиз).

Фойдаланувчилар учун қулайликлар

Кутубхонага ғарбий Австралияда яшовчи 

шахслар онлайн аъзо бўлишлари мумкин. Бу-

нинг учун сиз ариза тўлдирасиз, мазкур ҳуж-

жатни кутубхона электрон манзилига юбора-

сиз, улар кўриб чиқиб ва сизга 24 соат ичида 

тасдиқлаш хати юборадилар. Тасдиқ хатини 

олибоқ сиз кутубхона ресурсларидан фойда-

ланишингиз мумкин. Агар китобни ўзингиз би-

лан олиб кетмоқчи бўлсангиз, биринчи қават 

кафедрасига мурожаат этишингиз керак, 

улар манзилингизни текшириб кўриб, сизга 

китобни расмийлаштириб берадилар.

Агар кутубхонага шахсан келиш ниятингиз 

бўлса, шахсингизни тасдиқловчи ҳужжат би-

лан келишингиз кифоя. Кутубхона сизнинг 

маълумотларингизни текшириб кўради ва 

сизга китобхон билетини беради. Мазкур би-

летдан фойдаланган ҳолда китобхонлар хоҳ-

лаган китобларини ўзлари билан олиб кетиш-

лари мумкин. Олиб кетилган китоблар муҳла-

ти уч мартагача узайтирилиши мумкин, агар 

уларнинг топшириш муддати ўтмаган ёки бош-

қа фойдаланувчи бу китобга буюртма берма-

ган бўлса.

Баъзи ҳолларда, ғарбий Австралияга таш-

риф буюрган ёки юқорида келтирилган шарт-

ларни бажаришга қодир бўлмаган шахслар 

учун вақтинчалик аъзолик жорий этилган. у уч 

ой давомида амал қилади ва бир вақтнинг 

ўзида ўзлари билан иккитагача китоб олиш-

лари мумкин.

Агар сиз Перт шаҳрида истиқомат қилсан-

гиз, лекин маълум бир сабабларга кўра ку-

тубхонага кела олмасангиз, китоблар манзи-

лингизга элтиб берилади. Бу бепул хизмат 

Перт шаҳри аҳолисигагина кўрсатилади. Шу-

нингдек, сиз учун адабиёт танлаб бериш хиз-

мати ҳам мавжуд. Бунинг учун кутубхона хо-

димлари сиз билан суҳбатлашиб, қизиқишла-

рингиздан келиб чиқиб, сизни қизиқтириши 

мумкин бўлган китобларни танлаб беришади.

Фойдаланувчилар фикри

Алайда : Мен ҳамиша бепул Интернетдан 

фой-даланиш мақсадида бу кутубхонага ке-

ламан. Кутубхона биноси мени ўзига ром эта-

ди. У жуда мустаҳкам қурилган бўлиб ташқа-

ридан кутубхонага ўхшамайди. Ичкарида эса 

ҳамма нарса оддий кутубхонага мос. Ходим-

лар мулойим ва ҳамиша ёрдамга тайёр. Бу 

замонавий кўринишга эга кутубхона ўзининг 

150 йиллик тарихига эгалигига ишониш қи-

йин.

Шаҳримизда бу кутубхонанинг борлиги 

барчамиз учун катта қулайликлар яратади. 

Теодор: Шаҳримизда бундай кутубхо-

нанинг фаолият кўрсатиши биз, фуқароларга 

катта қулайликлар яратади. Кутубхонага ки-

раверишдаги майдонда мунтазам яшил ҳудуд 

мавжуд бўлиб, у кириб келган китобхонларни 

яхши кайфиятда қаршилайди, ахборот жа-

вонлари янгиликлар билан таништиради, бу 

ерда сўнгги русмдаги компьютер ва сканер 

ускуналари китобхонлар хизматига мунтазир. 

Кутубхона заллари билан танишар экансиз, 

уларнинг турфа хиллигидан завқланасиз 

(конференция хонаси, музокара хоналари ва 

терасса). Бинонинг қурилиши баъзи танқид-

чиларда эътироз туғдириши табиий, лекин 

асосийси бу ерда яратилган замонавий қу-

лайликлар. 

Эйден: Кутубхонанинг ажойиб ва бой веб-

сайти шаҳар фуқаролари ва меҳмонларга кўп 

ва кенг қамровли маълумотларни тақдим 

этади. Бу ерда нафақат китоб ўқиш, балки 

очиқ ҳавода ўсимликлар девори, фаввора ва 

гўзал интерьердан завқланиш мумкин. Хо-

димлар ҳамиша дўстона муносабатда. Шаҳа-

римизга ташриф буюрган сайёҳлар албатта 

кутубхонани томоша қилгани келадилар ва 

унда мужассам бўлган замонлар уйғунлигини 

хис этадилар. Кутубхонада кафе, Wi-Fi ҳуду-

дининг мавжудлиги бу ерда турли соҳа вакил-

ларига учрашувлар ва суҳбатлар ўтказишга 

имкон беради.

Гулчеҳра Ҳомидова тайёрлади

